
PAS NAMBAWANYOHANE
MENI GAENUA

Yohane meni susu eto ego emira pas ei awa
gaenua. Zo awa ego ewa: Nuai me ewanana
puro nuai amira susu kerenamu sero gaenua.
Nakai Anutu ata Yesu Kristo amire dubara dumi
pupinoise otao mamai nasokai amire dai dubara
dumi pumanisekai senua. Zo awa ego ewa: Opi sai
ema eni meni kei awero Tuara ge ninai ema amira
duba sisinoise ego toisowa awa, “Tama aiso awa
nenawaya. Awapasinaramasi awa. AreYesumeni
tama aisora kaka kei awamu. Nu emameni nuago
inoisonua, ata nu tama aiso tepo. Nu Anutura Mai
meokoaewa.” Opi sai emaago toisowa, areYohane
meni opi nusokare puro osamu sero pas ei awa
gaenua.

Nuaime ewanana amiraMama.
1 Nuai me ewanana amira Mama* nu susura

ena tupise noisonua amira ge kereniro nikare
tugata inowenakare awa. Nakare ge nuso dana
meni nininakare. Nakare nu giti moka nasokare
meni ginakare. Nakare nu giro baitinakare.
Nakare nuwanameni ziro ginakare.

2 Nuai me ewananara Mama kei damu ninu
ginakare awa. Nuaime ewananaraMama nu ami
Mamera nana ena muro nasokare nana ena kei
damu ninua. Are nuaira Mama awa nimorekare
kereniro tugata inowenakare.

3 Awa nena ginakare o ge nininakare da
awa nikare tugata inowenakare awa. Tugata
wanakare tairo nuai nasokai kei awai daimata

wero nuamukai sero towenakare awa. Tairo nuai
nasokai awa Mamato Mai Yesu Kristore dai tairo
nowenakai awa.

4 Yawa sara wai nasokai kei awero baitaise pas
ei awa nimorekare gainona ewa.

Zasimaira noise pasina oko bezero puro nu-
anekai.

5Ge bowi Yesura nana ena ego nininakare, are
nikare tugata inowenakare awa. Anutu nu zasi-
mai gege. Mume zo nuso nana oko itia.

6Nakaimumeranoise “NaAnuturananadesen-
itinona” asamunonakai, awa opi wamunoya. Ago
inoise geme oko puro nuamunonakai.

7Ata Anutu nu nutope zasimaira nowia da ago
ine nakai zasimaira nuamunonakai, awa dara
tairo otao kokopai wamunonakai. Ago wanakai
Mai nuso Yesu Kristora orara meni asina nasokai
dapikarago sewai saramuro nuamunonakai awa.

8 Nakai pasina tepo asamunonakai, awa duba
nasokai etete namunonakai. Ago wanakai duba
nasokaira geme oko itamunoya.

9 Anutu nu saramai gege. Ata nakai pasina
disaise nu tuma dianakai te wamunoya. Are
pasina nasokai kerenamunonakai, awanupasina
nasokai disero waya nasokai dapikarago sewai
saramamunonakai awa.

10 “Nakai pasina kaka wamu nowenakai,” ago
samunonakai, awa nakai Anutu opi sai ema
asamunonakai. Ago wanakai ge nuso duba na-
sokaira oko itamunoya.

Kristo nu sogawai nasokai.

2
1 Mai mamai naso, nikare pasina wai azu, ge

ei awa nimorekare gainona. Ata zo nu pasina
zo wamunoya, ami ego gaiseyo: Sogawai nasokai
Mamera nana benaura itise nakai soga inowia.
Soga wai awa Yesu Kristo awa. Nu ema saramai.

2Nu ami Anutu uzutamu pasina nasokaira ina
betenua. Agoro pasina nasokai gege kota, zebu
sero ema dapikarago amira pasina dimunua.

3Are nakai potai ge nuso dimamunonakai, awa
nu giro baititinowenakai awa gamunonakai.

4 Ata zo nu potai ge nuso kaka dimamu inoise
“Na Anutu gai” asamunoya, awa nu opi sai ema
wamunoya. Ema ago ine awa ge me meni duba
nusora oko itia.

5-6 Zo nu Anutura ge niniro dimamunoya ami
Anutu ara tapinowia. “Nakai Anutura nana de-
seniro nowenakai” asinowenakai ami Yesu noi-
sonua ago ine te nuanekai. Ago wamunon-
akai, awa nakai Anutura nana me deseniro
nowenikaita tepo ni, amira susu gamunonakai.

Zasimairanoiseotaoredubaradumipumaiawa
potai ge seka.

7 Otao mamai naso, na potai ge seka zo oko
nimorekaregainona. Awamatu, Yesurageniniwa
amira ananiniro tupewewaawa. Oziga ge niniwa
awa potai ge matu awa.

8Noko ge gainona awa potai ge seka inoya. Ge
awa Yesura nana ata nisokare nana dai me inoya.
Amira susu ego ewa. Mumedainitinoi zasimaime
meni kei damu niro zasipitinoya.

9 Are zo nu otao nuso iwo inowia ami “Na za-
simaira nona,” asamunoya, ata nu mumera nuai
gege nowia.

10 Ota zo nu otao nusore dubara dumi
pupinowia ami zasimaira nowia. Ago inowia
ami pasinara wawa amira kawa nuso nana oko
itia.

11Ata zo nu otao nuso iwo inowia ami mumera
itewia. Nu mumera noise nu nago nago susawi
awa oko gosinowia. Nera kota, mume meni giti
moka nuso azenu giti gumawago wenu nowia.

12 O mai mamai naso, Anutu meni pasina
nisokare Yesu emo disenua, are ge nimorekare
gainona.

13 O mamana, nikare nu nuai gege noisonua
nowiaawagirobaititinowewa, aregenimorekare
gainona. O mai seka, nikare wayara mama awa
puro osewa, are ge nimorekare gainona. O mai
mamai, nikare Mama giro baititinowewa, are ni-
morekare ge gainona.

14 O mamana, nikare nu nuai gege noisonua
nowia amira susu giro baititinowewa, are ge ni-
morekare gainona. O mai seka, nikare putou
nisokare itia, o Anutura ge duba nisokarera itia,
o wayara mama puro osewa, are nimorekare ge
gainona awa.

Duba nasokai zebura nenara oko itaise.
15 Duba nisokare zeburata zebura nenara oko

potawe. Zo nu duba nuso zebura nenara pota-
munoya ami duba nuso Mamera nana oko pota-
munoya.

16 Zebura nena dapikarago — tama meni duba-
duba wai, o giti mokameni giro duba-duba wai, o

wauemo tamapurowitai—kotumai awaMamera
oko aewa. Kotumai awa zebura gege awa.

17Otazebuawasisamunoya, ozeburanenaemo
duba-duba inowera nukare awa dai sisamunora.
Ata zo nu Anutura ge niniro dimamunoya ami
nuai gege nuamunoya.

Kristora iwo kei awero itia.
18Mai awiso naso, zebura be tepo inoya. Kris-

tora iwo mamunoya awa nikare ninisewa, ata
Kristora iwo dainiro emoko kei awero nowera,
are zebura be tepo inoya, awa gosinonakai.

19Nukare dubu nasokai nana soe ena kei awero
bamuwa, ata nukare otao mamai nasokai me
wero nuai awa oko noisowa. Nukare otao mamai
nasokai me wero nuamera sia, awa nakai oko
duamera. Nakai dowa, amira susu nusokare ego
ine gosinonakai. Namorekai dai noe dowa ami
otaomamai nasokai me oko aewa.

20Otaninekaremeni awaYesumeniOzana iyet-
inuosenupuronowewa, arenikaredapikaragoge
me gosinowa awa.

21Nikare ge me sirinowewita asero pas ei awa
oko gainona. Tepo awa. Nikare ge me niniti-
nowewa, are ge nimorekare gainona awa. Opi ge
dapikaragoawagemerananamokara enaokokei
awinowia, awa gosinowa.

AnutuMamatoMaire oko zaumanekai.
22Opi sai ema awa are samunowi? Zo nu “Yesu

awa Kristo me oko aewa,” ago samunoya, awa nu
opi sai ema ago sewo. Nu awa Kristora iwo bamu
inoya awa. NuMamatoMaire begi inoya.



1 Yohane 2:23 vi 1 Yohane 3:1

23ZonuMaibegiwamunoyaamiMamadai begi
wamunoya awa. Ata zo nu Mai tuma diamunoya
amiMamere dai nuamunoya.

24 Ata nikare ge susura ena niniro tupisowa
awa poti dube niro noiwo. Poti dube niro nu-
amunowa, awa Maito Mamere nimorekare dai
nuamunorato.

25Yesumeninamorekai ego seroninuaawa, “Na
nuai me ewanana nimorekare potamunona.”

Ozanameni geme namorekai gipinowia.
26Nikareetetenamutoraamira susugawiseego

gainona ewa.
27 Yesu meni Ozana iyetinu osenu pumuwa

nisokare nana itewia. Are ema zo nikare gi-
paise oko sawe. Tepo awa. Ozana pumuwa ami
ge dapikarago nimorekare tugata-magata inowia.
Ge awa opi tepo, awa me. Are ebata Ozana meni
gipenua da awa patitinoise Yesure dai noiwo.

28Mai awiso naso, nikare Yesure dai noiwo. Nu
kei awai amire nakai benau nusora ena me niro
nu tema wai tepo zewai wero dopamukai sero
zeme numore dai noiwo.

29 Anutu nu etutiro nowia, nikare ago niniti-
nowewa, are ema zo da ago etutiro nuai giro ego
sewo, “Nu Anutura nana ena kei awai awa.”

Anuturamai awiso nonakai amira susu.

3
1 Mamera dubara dumi pai bamubake awa

giwo. Nu dubara dumi namorekai bamubake
pupinoise mai matere bamere nuso asinowia
awa. Are agoweronowenakai awa. EmaTuara ge

tepo nowera ami Anutu oko gosinora, are nukare
susu nasokai oko giro baititinowera.

2 Otao mamai naso, nakai zeme emire Anu-
tura mai wero nowenakai. Ata noma nogo ine
wamunonikai, awa zeme kaka kei damu namu.
Ata ego gosinonakai: Kristo kei awai amire nakai
benau nuso giro nu ine wamunonakai.

3 Are zo nu kei awaira be nuso dia inoise nua-
munoya ami Tuanu saramai nowia da ago ine nu-
amu sero giro duba nuso sewinoise nuamunoya.

Pasinawero Satanramai wamunora.
4 Zo nu pasina inowia ami Anutura potai ge

awa dainitinoise nowia. Pasina wai awa potai ge
dainai awa.

5Are Yesure ego ninitinowewa awa: Nu pasina
disamu sero kei awenua, noko nu pasina tepo
noisonua awa.

6 Zo nu Yesure dai nowia ami pasina inoise oko
nowia. Ata zo nu pasina inowia ami Yesura susu
oko gosinowia.

7Maiawisonaso, zomenidubanisokare sisamu
sai oko ninawe. Yesu nu saramai gege. Da ago ine
zonuetutironowiaamiemasaramaiweronowia.

8Otazonupasina inowiaamiSatanraemawero
nowia. Satan nu pasina susura ena inoisonua
inoise nowia. Anutura Mai meni Satanra bua
sisero tepo wamu sero kei awenua.

Anutura mai wero noise pasina inoise nuai ine
tepo.

9Zo nu Anutura nana ena kei awero nowia ami
pasina inoise oko nowia. Nera kota, Anutura nuai
nuso nana itia. Nu Anutura nana ena kei awenua,
are pasina inoise oko nuamunoya.

10 Are Anutura mai awisota Satanra mai aw-
iso ni, amira susu nusokare awa ego ine kei
awai gamunowa. Zo nu etutiro kaka nuamu wa-
munoya, awanuAnuturamaiagooko samunowa.
O zo nu otao nusore dubara dumi kaka pamu
wamunoya, awa numore da ago ine samunowa.

11 Tuara ge susura ena niniro tupewewa awa
ego ine ewa: Dubara dumi ina-pa wanekai.

12Ota Kainra ebata oko patanekai. Nu Satanra
mai wero nami nuso denu betenua. Awa nogoro
denubetenu? Awaego emira. Nunuai nusowaya,
ata nami nusora nuai awa kokopai, are nu nami
nuso denu betenua awa.

Yesu meni namorekai dubara dumi pumunua,
are da agowanekai.

13Otaomamainaso, emaYesukaka tumadiamu
inowera ami nikare iwowara giro oko di tainawe.

14 Nakai otao mamai nasokaire dubara dumi
pupinowenakai, are nakai natopekai ego gosi-
nowenakai: Nakai ema ititi tepo meni nuago wai
amira tani awadoronuaime topetinakai awa. Ata
zo nu dubara dumi kaka pumamu inowia ami ititi
tepomeni nuago inowia.

15 Zo nu otao nuso iwo wamunoya, awa nu mai
dai betai ema awa. Agoro nikare mai dai betai
ema amira susu gosinowewa. Nuai me ewanana
awa nusokare nana oko itia.

16 Yesu nu nakai emo nuai nuso donua, are
dubara dumi pumaira susu ginakai awa. Are
nakai da ago ine otao mamai nasokai emo nuai
nasokai duanisekai sai awa.

17 Ema zo nu zebura wau moni zamai ba-
mubakenusonana itai amireotaonusobogamasa

nuai giro gago-giago wero dagia wamunoya, awa
numore ego sewo, “Nu Anutu oko ara tapinowia.”

18Mai awiso naso, nakai dumi pai awa be meni
daba kota, wana meni o duba meni dumi me
panekai.

Anutura benaura azu tepo nuanekai.
19 Ago werokai Tuara ge me amira dubu wero

nowenikaita awa gamunonakai awa. Are duba
nasokai meni nakai gera potamu awita sai nakai
Anutura nana giti mokara duba uzutanekai.

20 Nera kota, nakai ego gosinonakai. Anutura
kotumai meni kotumai nakai dainai. Nu nena
bamubamu dapikarago amira susu gosinowia.

21 Otao mamai naso, duba nasokai meni nakai
gera potamu awita kaka samu wai Anutura be-
naura azu tepo zewai wero nuamunonakai.

22 Agoro nakai potai ge nuso dipinoise nena
wawenakai giti moka nusora kokopai inowia, are
nena zota zo emobegomo sawenakai potitinowia.

23 Potai ge nuso awa ego itia ewa: Mai nuso
Yesu Kristo tuma didinoise duba meni dumi ina-
pa wanekai. Ago wanisekai senua awa.

24 Zo nu potai ge nuso dipinowia ami Anuture
dai nuawi Anutu numore dai nowia. Anuture
duba da inowenakai awa Ozana potinua ami
namorekai kerenawi gosinowenakai awa.

Ozana susu giti nora.

4
1Otaomamai naso, porofete opi dainiro zebura

kei awero nowera, are ema dapikarago “Anutura

Ozana naso nana itia,” ago towera amira ge ni-
nawameokowae. OzananusokareAnuturanana
enamaita asero nukare gaero gamuwewo.

2 Anutura Ozana ego awa gamunowa: Zo nu
“YesuKristo emawerokei awenua,” awaziro tata-
tatawamunoya amiOzanaAnuturanana enamai
awa puro noya, ago gamunowa.

3 Ata zo nu “Yesu ema wero kei awenua,” awa
kaka ziro tata-tata wamu wamunoya ami Ozana
Anutura nana ena mai awa oko puro noya, ago
gamunowa. Nu ozana ewe puro nowia. Ozana
ewe awa Kristora iwo bamubake amira nana ena
mai. Gita ge nuso niniwa; nu zebura kei awaise
sai. Are nu awa emoko zebura kei awero nowia.

4Maiawisonaso, nikareAnuturamaiawiso, are
porofete opi awa puro osewa. Ago wewa, nera
kota, AnuturaOzana amira putou awa ewe, o ema
Yesu tuma kaka diamu nowera amira ozanara
putou awa ewe. Are Anutura Ozana amira putou
meni ozana nusokarera putou dainitinowia.

5 Porofete opi awa nukare zebura gege. Are
zebura ge gege towera. Ago sawera zebura ema
meni dana zaawero ninitinowera awa.

6Nanekai meni awa Anutura, are zo nu Anutu
gosinowia ami ge nasokai ninitinowia. Ota Anu-
tura nana ena kaka kei awamu ami ge nasokai
azu towera. Nukare agowawera gemeraOzanare
opi sairaozanareamira susukei awawigosinowe-
nakai awa.

Anutu nu dubara dumi pumai amiramama.
7 Otao mamai naso, nakai dubara dumi ina-

pa wanekai. Nera kota, dubara dumi pai awa
Anutura nana ena tupewia. Are zo nu dubara

dumi pupinowia ami Anutura mai wero nowia.
Nu Anutu giro baititinowia.

8Ata zo nu dubara dumi kaka pumamu inowia
ami Anutu oko gosinowia. Nera kota, Anutu nu
dubara dumi pumai amiramama.

9AnutumeniMai nusodaimata awanamorekai
nuai tamaise iyetinuose zeburaninua. Amira ana
dubara dumi pumai nuso namorekai potinu kei
damu ninua awa.

10Dubaradumipumaira susuego ine itia. Nakai
Anuture dubara dumi oko pumunakai. Tepo awa.
Nunenakai emodubaradumipupinoiseMainuso
iyetinu osero pasina nasokaira ina betenua.

Anutura dubara dumi gosinoise da ago ine
wanekai.

11 Otao mamai naso, Anutu nu namorekai
dubara dumi bamubake pumunua, are nakai da
ago ine dubara dumi ina-pa inoise nuanekai.

12 Zo meni Anutu giti moka nuso meni oko
ginua. Atadubameni dumi ina-pawamunonakai,
awa Anutu nasokai nana nuamunoya. Ago nuai
dubara dumi nuso meni nasokai nana kei awero
baitamunoya awa.

13 Nu Ozana nuso namorekai potinua, are ego
gosinowenakai. Nu namorekai dai nowia, da ago
ine nakai numore dai nowenakai.

14 Mama nu Mai nuso zebu serora ema nakai
wayara ena soyaise iyetinu osenua, awa gitimoka
nasokare me meni ginakare, are ge awa sero
kerenitinowenakare awa.

15 Are ema zo meni “Yesu nu Anutura Mai me”
asero ziro tata-tata wamunoya nu ami Anuture
tairo nuamunoya. Ago wai Anutu da ago ine
numore tairo nuamunoya awa.

16 Anutura dubara dumi nasokai nana kei
awenua awa ginakai mewenua.
Anutu nudubara dumi pumai amiramama, are

zo nu dubara dumire nuamunoya, awa nu ami
Anuture dai tairo nuamunoya. Ago wai Anutu
numore dai tairo nuamunoya awa.

17Zebura nuai nasokai awa Yesura nuai ine, are
Anutumeni erama awina-dawina inoise ina pota-
munoyabe amirenakai kotora kei awero azu tepo
zewai wero dopanisekai dubara dumi nusora me
awa nasokai nana te kei awenua.

18Azuwaito dubara dumire nuto dara tairo itai
ine tepo. Dubara dumi bamubake meni azu wai
awa musunitinowia. Azu waira susu ego ewa. Zo
nu pasina nusora ina pai azu inowia ami yaya
tapinowia. Ema Anutu azu inowera amira nana
dubara dumi pumai nuso amira me awa kaka
kei awero baitamu inowia, are nukare nu azu
inowera.

19 Anutu meni gita namorekai dubara dumi
pumunua, are nakai dubara dumire dai nowe-
nakai awa.

20 Zo nu “Anuture dubara dumi pupinowena,”
asinoise otao nuso iwo inowia ami opi sai ema
wero nowia. Zo nu otao nuso giti moka meni
gosinowia awa iwo wamunoya ami Anutu giti
mokamenikakagamu inowiaamiredubaradumi
pai ine tepo awa.

21 Yesura potai ge ego nasokai nana itia awa:
Zo nu Anuture dubara dumi pupinowia ami otao
nusore dubara dumi dai paise.

Tuma diaire meni zebura etetenai puro os-
amunoya.

5
1 Ema zo meni “Yesu nu Kristo” asinoise tuma

diamunoya nu ami Anutura nana ena kei awenua
asamunowa awa. Zo nu Mamere dubara dumi
pamunoya ami da ago awiso nusore pamunoya
awa.

2 Nakai Anutura mai awisore dubara dumi
pupinowenikaita tepo ni? Awa Anuture dubara
dumi pupinoise potai ge nuso awadimanakai ami
kerenamunoya.

3Anuture dubara dumi pumai amira susu awa
ego ewa. Nakai potai ge nuso dipinoise nuanekai.
Potai ge nuso awamou tepo awa.

4 Anutura mai awiso dapikarago ami zebura
tani puro osisinowera. Putou nemi zebura tani
puro osisinowi? Tuma diai nasokaira putoumeni
zebura tani puro osisinowia.

Anutumeni Yesura susu kereninua.
5Ai meni putoure wero zebura tani dapikarago

puro osamunoi? Zo nu “Yesu awa Anutura Mai”
ago toise tuma diamunoya ami ago wamunoya
awa.

6 Yesu Kristo nu ou gutaire orara ni pasinaira
tetaire dai kei awenua awa. Oure gege kota, oure
orarare dai kei awenua awa. Ozana meni Yesura
susu kerenitinowia. Nera kota, Ozana nu ge me
susure amiramama.

7-8Are nena etorobara—Ozana ata ou ata orara
— ami poti daraniro susudaimata ei awakereniti-
nowera: Yesu nu AnuturaMai.

9 Ema meni poti dara niro sawera gawenakai
me inowia awa. Are Anutu meni ge nuso soga
wawi me gege inowia awa. Ge me nuso meni

eramara ge me dainitinowia. Are nu ge me toise
Mai nusora susu poti damu ninua.

10 Zo nu Anutura Mai tuma diamunoya amira
nana dubara Anutura ge me itamunoya. Zo nu
ge Anutu meni Mai nuso soga inoise senua awa
gai me amu wamunoya ami Anuture opi sai ema
asamunoya.

11 Susu kereninua awa ego ine itia. Anutu nu
nuai me ewanana namorekai potinua. Nuai me
ewananaramama awaMai nuso.

12Are zo nu Mai nusore dara tairo nuamunoya
ami nuai me ewanana pumamunoya. Ota zo nu
AnuturaMaire dara kaka tayamuwamunoya ami
nuai me ewanana oko pumamunoya.

13 Nikare Anutura Mai tuma didinowewa ami
ego ninawise sero ge ei awa gainona awa: Nikare
nuaimeewananapuronowewa. Awagawise sero
gainona.

14Nakai ego gosinowenakai: Nakai Anutura ara
tamai awa tamuro amire begomo samunonakai,
awa nu ninamunoya. Are begomo samu sero azu
inoise kota, zewai wero nuso nana tupewenakai.

15 Nena zota zo emo begomo sanakai nina-
munoya, awa gosinowenakai. Are nena emo nu
begomo towenakai awapotitinowia, awadai gosi-
nowenakai.

16 Zo nu otao nuso meni pasina wai gamunoya,
pasina awa so wayara bayai amira kota, pasina
peu zo wai giro nu emo begomo saise. Begomo
sai Anutu meni nuai otao nusore potamunoya.
Pasina so wayara gegenai amire kota, pasina
peure tona. Pasina mou- mau so wayara gegenai
awa itia. Pasina ago ine emo begomo sawise oko

tona.
17Nuai waya dapikarago awa pasina gege. Ota

pasina eni awa so wayara gegenai oko inoya.
18Nakai ego gosinowenakai: Anutura nana ena

kei awai meni pasina oko inowera. Anutura Mai
meni gosinoise dia inowia, are pasinara mama
meni nukare waya wai ine oko itia.

19 Nakai ego gosinowenakai: Nakai Anutura
nana ena kei awai, ata Tuara ge tepo nowera
nukare awa pasinara mama amira putoura now-
era.

20Nakai ego gosinowenakai: AnuturaMaimeni
osero kotumai namorekai potinua, are nakai
Anutu me giro baititinowenakai. Nakai Anutura
Mai Yesu Kristo amire dai nowenakai, are nakai
Anutu me amire dai nowenakai. Nu awa Anutu
me. Nu nuai me ewananaramama awa.

21 Mai awiso naso, tua opi sai ami emo uma
wewo.

